
ASÍ styður að gerð verði úttekt á tækifærum Í fjarvinnu og fjarvinnustefnu fyrir 
íslenskan vinnumarkað en telur jafnframt þingsályktunartillöguna of takmarkaða.

Nú þegar er Í gildi hér á landi kjarasamningur um fjarvinnu ( sjá fskj. ) og Ítarleg 
umfjöllun um hann á vef ASÍ.1 Samningur þessi tekur á mörgum þeirra álitamála sem 
risið geta við upptöku fjarvinnu og lok hennar og ávarpar samhliða bæði réttarstöðu 
launafólks, aðbúnað og hollustuhætti.

Eins og réttilega er bent á í greinargerð með tillögunni óx fjarvinna mikið vegna 
Covid-19 faraldursins, þ.m.t. þvinguð fjarvinna. Covid leiddi til mikillar félagslegrar 
einangrunar almennt og getur þetta tímabil því ekki gefið rétta mynd af líðan og 
afstöðu launafólks til fjarvinnu sem við eðlilegar aðstæður getur leitt til félagslegrar 
einangrunar. Mikilvægt er því að úttektin taki jafnframt til stöðunnar fyrir og eftir Covid 
auk þess sem könnuð verði framkvæmd gildandi kjarasamnings.

Sumstaðar hefur fjarvinna leitt til aukinnar gerviverktöku sem felst í því að launafólks 
er gert að verktökum í störfum sem það í reynd vinnur sem launafólk í þjónustu 
atvinnurekanda en sem um leið sviptir það mikilvægum félagslegum-,
kjarasamningsbundnum og lögbundnum réttindum. Einnig er ljóst að þó fjarvinna geti 
stuðlað að betra samræmi vinnu og einkalífs þá getur hún jafnframt haft mikil og 
neikvæð áhrif á fjölskyldu- og einkalíf launafólks þar sem skil milli vinnu og einkalífs 
verða óskýr. Rannsókn á vegum Eurofound og ILO er einnig að finna sem sýnir fram 
á að fjarvinnustarfsmenn vinna lengur og meira en aðrir2 og aðrar sem fjalla um 
svokallað „techno-stress“3 sem er víst sívaxandi vandamál.

Ljóst er einnig að fjarvinna getur falið í sér verulegt rekstrarhagræði sem hingað til 
hefur ekki verið skipt milli launafólks og atvinnurekenda.

1 https://www.asi.is/vinnurettarvefur/vinnurettur/rettindi-og-skyldur/radningarsambond-stofhun-og- 
edli/fjarvinna/
2 https://www.eurofound.europa.eu/publications/report/2017/working-anytime-anywhere-the-effects-  
on-the-world-of-work

ASÍ styður eins og fyrr segir að fjarvinnustefna fyrir Íslenskt samfélag verði unnin en 
telur jafnframt að til grundvallar henni verði að liggja viðurkenndar og ítarlegar 
rannsóknir sem m.a. taki til þeirra þátta sem hér hafa verið nefndir.

Virðingarfyllst, 
f.h. Alþýðusambands Íslands,

Magnús M. Norðdahl hrl., 
lögfræðingur ASÍ.

Efni: Umsögn BSRB um tillögu til þingsályktunar um fjarvinnustefnu, 213. mál.

BSRB hefur fengið til umsagnar ofangreinda þingsályktunartillögu þar sem lagt er til að félags- 
og vinnumarkaðsráðherra geri úttekt á tækifærum í fjarvinnu og fjarvinnustefnu fyrir íslenskan 
vinnumarkað.

Í greinargerð þingsályktunartillögunnar má finna umfjöllun um það hvernig fjarvinna jókst 
vegna heimsfaraldur kórónuveiru, þar sem stórum hluta starfsfólks var beinlínis gert að sinna 
starfi sínu í fjarvinnu á heimili sínu þrátt fyrir að í mörgum tilfellum væri það gert án tillits til 
aðbúnaðar á heimili viðkomandi. Um var að ræða afar sérstakar aðstæður þar sem starfsfólk 
hafði í raun hvorki val um það hvort það ynni fjarvinnu né hvernig vinnuaðstæðum þeirra yrði 
háttað.

Eftir heimsfaraldurinn hefur fjarvinna vissulega aukist og mörg hver hafa fundið aukinn 
sveigjanleika og aukið frelsi tengt því að sinna starfi sínu að heiman. Það má því segja að 
heimsfaraldurinn hafi á vissan hátt hraðað breytingum á vinnuumhverfi starfsfólks en þó þarf 
að hafa í huga að á þeim tíma var um að ræða ákveðið neyðarúrræði.

Samkvæmt greinargerðinni voru um 37% starfsfólks í Evrópu í fjarvinnu á meðan á 
heimsfaraldrinum stóð. BSRB gerði könnun meðal sinna félagsmanna í apríl og maí árið 2020 
og af þeim niðurstöðum má leiða að um 40% félagsmanna aðildarfélaga bandalagsins hafi unnið 
fjarvinnu á þeim tíma, en samkvæmt sömu könnun sinntu 52% svarenda starfi sem var þess 
eðlis að hægt væri að sinna því í fjarvinnu.

Fjarvinna hefur ákveðna kosti eins og tiltekið er í greinargerð með tillögunni. Í því sambandi 
má nefna að búseta skiptir minna máli fyrir atvinnurekanda og starfsmann, með sveigjanlegri 
vinnutíma má oft betur samræma vinnu og einkalíf auk þess sem minni samgöngur hafa jákvæð 
áhrif á umhverfið. Hins vegar eru margar áskoranir tengdar fjarvinnu og má segja að það geti 
verið afar lúmskir áhættuþættir tengdir því að sinna atvinnu sinni að heiman. Til dæmis þarf að 
huga vel að aðbúnaði starfsmannsins á heimilinu og tryggja fullnægjandi vinnuaðstöðu. Skilin 
milli vinnu og einkalífs verða mun óskýrari þegar unnið er inni á heimili og rannsóknir hafa 
sýnt að vinnudagarnir geta lengst.

Starfsfólk á þannig erfiðara með að meta hvort það hafi unnið heilan vinnudag og hefur 
tilhneigingu til þess að halda áfram að vinna, jafnvel langt fram yfir sinn hefðbundna 
dagvinnutíma. Samhliða þessu hefur félagsleg einangrun aukist og starfsfólk á mun erfiðara 
með að aftengja sig frá vinnustaðnum.

Þetta eru allt atriði sem þarf að hafa í huga við gerð fjarvinnustefnu, hvort sem hún er gerð af 
hálfu hins opinbera eins og þingsályktunartillagan felur í sér eða af hálfu atvinnurekanda sem 
ætlar sér að gera samkomulag um fjarvinnu við starfsfólk sitt. Í gildi er samkomulag aðila 
vinnumarkaðarins frá árinu 2006, bæði á hinum almenna vinnumarkaði og hinum opinbera. Þau 
samkomulög taka að mestu leyti til þeirra álitamála sem hafa verið nefnd hér og fjalla um 
réttindi starfsmanna sem sinna fjarvinnu þegar kemur að aðbúnað þeirra og vinnuumhverfi. 
Hins vegar má velta því fyrir sér hvort reynsla undanfarinna ára gefi tilefni til þess að þau séu 
tekin til endurskoðunar og verði uppfærð.

BSRB styður að gerð verði úttekt á fjarvinnu hér á landi, þeim tækifærum sem uppi eru hvað 
slíkt varðar og að gerð verði opinber fjarvinnustefna fyrir íslenskan vinnumarkað. Bandalagið 
varar þó við því að horft sé of mikið til reynslunnar af undanförnum árum þar sem um afar 
sérstakar aðstæður var að ræða þar sem starfsfólk var í mörgum tilfellum að sinna fjarvinnu 
sem neyðarúrræði. Tölfræðilegar upplýsingar um fjölda starfsfólk í fjarvinnu eða ánægju þeirra 
á þeim tíma endurspeglar því ekki að öllu leyti afstöðu þess til fjarvinnu þegar um frjálst val er 
að ræða, á tímum þegar ekki ríkir neyðarástand.

Fyrir hönd BSRB

Hrannar Már Gunnarsson 
lögfræðingur

mannauður

Reykjavík, 7. nóvember 2022

Umsögn um tillögu til þingsályktunar um fjarvinnustefnu, 213. mál

Mannauður, félag mannauðsfólks á Íslandi, fékk sent til umsagnar tillögu til þingsályktunar um 
fjarvinnustefnu og viljum við byrja á því að fagna því að velferðarnefnd Alþingis sé að setja á 
dagskrá fjarvinnu og áhrif hennar á samfélagið.

Við tökum undir með nefndinni að ávinningur sé fyrir íslenskt samfélag að ráðherra sé falið að 
gera úttekt á tækifærum í fjarvinnu og fjarvinnustefnu fyrir vinnumarkaðinn. Telja má jákvætt 
að tillögur séu unnar með það að markmiði að auka möguleika á fjarvinnu þar sem henni verður 
komið við og þar sem áhugi er fyrir hendi.

Félagið býður fram krafta sína við áframhaldandi vinnu, enda mikilvægt að sjónarmið 
mannauðsfólks og fagþekking nýtist við úttekt á tækifærum í fjarvinnu og fjarvinnustefnu.

Nokkrar ástæður eru fyrir því:
• Mannauðsfólk var í lykilhlutverki í viðbrögðum fyrirtækja og stofnanna við

heimsfaraldur og sóttvarnaraðgerðir. Þau fólu meðal annars í því að skipuleggja 
fjarvinnu og leiðbeina starfsfólki og stjórnendum í þeim efnum. Mannauðsfólk hefur 
því góða innsýn í sjónarmið og þarfir beggja hópa.

• Mannauðsfólk hefur mikla reynslu af mótun fjarvinnustefnu, hefur rekið sig á hvað
virkar og virkar ekki í slíkum stefnum.

• Mannauðsfólk þekkir vel hve mikilvægt er að hugsa um áhrif og afleiðingar fjarvinnu
í víðu samhengi, enda margir ólíkir þættir sem spila inn í árangursríka stefnu, til dæmis 
(en ekki bundið við):

• Þjálfun og verkfæri stjórnenda til að leiða dreifðum teymum
• Nauðsyn þess að tæknin styðji en hamli ekki samskiptum og samvinnu
• Viðmið um nauðsynlega viðveru þegar við á og umgjörð blandaðrar útfærslu

fjarvinnu og vinnu á vinnustað.
• Aðgerðir til að stemma í stigu við einangrun starfsfólks í fjarveru.
• Vinnuverndarsjónarmið og viðmið um hve langt vinnuveitandi getur gengið til

a ð tryggja góðan aðbúnað á heimili starfsfólks

Með vinsemd fyrir hönd stjórnar,
Ásdís Eir Símonardóttir, 
forseti Mannauðs, félags mannauðsfólks á Íslandi

Efni: Umsögn Sylgju Daggar Sigurjónsdóttur um tillögu til þingsályktunar um fjarvinnustefnu, 
þingskjal 214-213 mál, 153. löggjafarþing 2022-2023. Beiðni barst 31. október 2022.

Alþingi ályktar að fela félags- og vinnumarkaðsráðherra að gera úttekt á tækifærum í 
fjarvinnu og fjarvinnustefnu fyrir íslenskan vinnumarkað. Ráðherra láti vinna tillögur með 
það að markmiði að auka möguleika á fjarvinnu þar sem henni verður komið við ogþar sem 
áhugi er fyrir hendi. Ráðherra ljúki úttekt fyrir árslok 2023 og kynni aðgerðir fyrir Alþingi 
eigi síðar en á vorþingi 2024.

Undirrituð styður þá tillögu að gera úttekt á tækifærum í fjarvinnu og um fjarvinnustefnu.

Undirstaða virks atvinnulífs byggir á að fylgjast með þróun og mæta þörfum samfélagsins. 
Örar breytingar eru í samfélaginu og mikilvægt að vinnumarkaður mótist í takti við þær. 
Tækniþróun, tækniframfarir og áskoranir eins og til dæmis í COVID faraldrinum hafa mótað 
nýja hugsun og hefðir í vinnuframlagi með fjarvinnu hvaðan sem er í heiminum eða á 
vinnustöðvum nærri heimili (hybrid workspaces).

Samfélagslegar kröfur, sveigjanleiki og starfsánægja

Kröfur um sjálfbært, vistvænt og heilnæmt starfsumhverfi hafa aukist samhliða þörfum fyrir 
sveigjanleika og tækifæri í fjarvinnu og því er mikilvægt að vinnumarkaður þróist í þá átt. Frá 
lýðheilsulegu sjónarmiði er þetta sérstaklega mikilvægt þar sem vinnumarkaður og atvinnulíf 
hafa bein áhrif á virkni og vellíðan einstaklinga, fjölskyldna og starfshópa. Sveigjanlegur 
vinnumarkaður sem býður upp á tækifæri til fjarvinnu gefur fleirum tækifæri til þátttöku, 
sem vegna til dæmis heilsu (fötlunar - eða færniskerðingar), samgangna, aðstæðna, 
húsakosts, umhverfis eða staðsetningu hefðu annars ekki slíkt tækifæri.

Starfsánægja byggir meðal annars á því að fólk hafi stjórn á eigin aðstæðum og hafi áhrif á 
umhverfi sitt. Fjarvinna og fjarvinnustefna er þáttur í því. Undirrituð tók þátt í umsókn 
NORDFORSK rannsóknarverkefna varðandi blandað vinnuumhverfi og við greiningu á 
fyrirliggjandi gögnum er ljóst að hægt er að tryggja fleirum aðgang að vinnumarkaði með 
auknum sveigjanleika í formi fjarvinnu.

Blandaðar vinnustöðvar fela í sér blandað kerfi; annars vegar aðstöðu sem er sett upp í 
nærumhverfi starfsfólks nærri heimili í sameiginlegar starfsstöð nokkurra opinberra aðila 
eða fyrirtækja. Þangað getur starfsfólk mætt til vinnu og sleppt að aka langar leiðir daglega 
og því valið að vera á heimavinnustöð eða mæta til vinnustaðar. Þegar fjarvinnustefna er 
mótuð þarf að taka tillit til félagslegra áhrifa, hugsanlegrar einangrunar og tryggja að 
starfsmenn hafi val um eigin samskipti og samveru með vinnufélögum eftir því sem við á.



Heilsusamlegt starfsumhverfi

Starfsánægja, frammistaða, heilsa og vellÍðan er háð því húsnæði, loftgæðum og innivist sem 
við verjum mestum tíma í. Sveigjanleiki í vali á vinnustöð og/eða fjarvinnu, þegar það á við, 
eykur val á loftgæðum og aðstæðum á vinnustað. Því miður hafa síðustu misseri komið fram 
aðstæður á vinnumarkaði þar sem fyrirtæki og stofnanir hafa þurft að loka húsnæði sínu 
vegna rakaskemmda.

Við slíkar aðstæður hafa möguleikar og tækifæri til fjarvinnu dregið úr líkum á að fólk detti 
út af vinnumarkaði. Í sumum tilfellum getur ákveðinn hópur fólks ekki starfað á almennri 
starfsstöð en getur stundað vinnu annars staðar. Jafnframt þarf gæta þess að starfsumhverfi 
á heimili uppfylli kröfur um loftgæði og fræða starfsmenn um það hvernig heimavinnustöð 
er metin heilnæm m.t.t. loftgæða, aðstöðu, birtu, hljóðvistar og líkamsbeitingar.

Þegar fjarvinnustefna er mótuð þarf að taka tillit til félagslegra áhrifa og tryggja að 
starfsmenn hafi val um eigin samskipti og samveru með vinnufélögum eftir því sem við á.

Virk fjarvinnustefna á vinnumarkaði gæti dregið úr nauðsynlegu byggingamagni fyrir 
vinnustaði, sem síðan skilar sér í aukinni sjálfbærni og minna kolefnisspori. Jafnframt er 
dregið úr samgöngum og ferðum á milli staða að einhverju marki með fjarvinnu og 
blönduðum vinnustöðvum nærri heimili.

Ráðherra geri tillögur um hvernig megi auka hlutfall fjarvinnu á vinnumarkaði sem 
flutningsmenn telja að feli í sér tækifæri fyrir starfsfólk sem og fyrir ríkið sem stóran 
vinnuveitanda.

Samhliða þessari úttekt og tillögu þyrfti að huga að útgáfu leiðarvísa til vinnumarkaðarins 
sem byggja á gagnreyndum athugunum um hvernig skuli ná fram farsælli fjarvinnustefnu þar 
sem er hugað að umhverfi, innivist, félagslegum þáttum og heilsu um leið og horft er til 
minnkandi byggingaþarfar og minni samgöngum.

Skoða þarf hvernig einstaklingur blómstrar á sveigjanlegum vinnumarkaði þannig að tryggja 
megi framlegð, virkni og vellíðan um leið og umhverfisspor minnkar. Með breytingunum þarf 
að útbúa leiðarvísa um innleiðingu heimavinnustöðva, blandaðra vinnustöðva og/eða 
auknum sveigjanleika. Fjarvinnustefna getur tryggt þeim einstaklingum tækifæri á 
vinnumarkaði sem geta ekki dvalið í öllum byggingum (vegna rakaskemmda eða umhverfis) 
og vel mætti skoða að útbúa sérstakt húsnæði til dæmis fyrir skrifstofufólk með þessar 
hamlanir.

Tillögur geri ráð fyrir að þessi þróun verði gerði sýnileg og mælanleg þannig að hægt verði að 
fylgjast með framþróun og árangri á þessu sviði í framtíðinni.

Mosfellsbær 6. 11. 2022

Sylgja Dögg Sigurjónsdóttir

BSc Líffræði. Mdpl Lýðheilsa, 
Sérfræðingur í innivist og loftgæðum á vinnustöðum 
Verkefnastjóri Heilsueflandi vinnustaður í EFLU

Umsögn ÖBÍ réttindasamtaka vegna tillögu til þingsályktunar um 

fjarvinnustefnu. Þingskjal 214 - 213. Mál

ÖBÍ - réttindasamtök taka heilshugar undir að fjölga verði tækifærum í 
fjarvinnu.
Fólk með skerta starfsgetu á sumt erfitt með að stunda vinnu vegna aðstæðna á 

vinnustað eða vegna þess að of mikil orka fer í að ferðast til og frá vinnustað. Það 

var reynsla margra með skerta starfsgetu að þeir áttu auðveldara með að leggja 
stund á vinnu þegar vinnustaðir sýndu meiri sveigjanleika í formi fjarvinnu á meðan 

Covid faraldurinn stóð sem hæst. Margir gátu jafnvel aukið við sig vinnu þegar hægt 

var að vinna heima, í aðstæðum sem hentuðu þeim betur. Ef möguleikar til fjarvinnu 

yrðu auknir og réttindi starfsmanna lögfest myndi það að öllum líkindum leiða til 

aukinnar þátttöku fatlaðs fólks á vinnumarkaði og verða til þess að fólk með 

sveiflukennda sjúkdóma myndi síður falla út af vinnumarkaði þegar einkenni 

sjúkdómsins væru slæm. Um leið myndi annað fatlað fólk hafa betri möguleika til að 

taka þátt á vinnumarkaði.

Ekkert um okkur án okkar!

Virðingarfyllst,

Sunna Elvira Þorkelsdóttir lögfræðingur ÖBÍ

